
Zeren atarikoak? 

Bikoteek behar baino garrantzi gutxiago ematen diote gorputzaren bidez adierazten denari.  

AGURTZANE ORMATZA IMATZ 

Gaur egun gero eta gehiago jabetzen gara zein garrantzitsua den gorputzaren espresioa. Begiradek edo isilaldiek solasaldi luzeek baino gehiago esan dezakete. Horretaz konturatzeak erotikan hobeto murgiltzen eta gure gogo nahiz beharrak adierazten laguntzen digu. 

Komunikazio hori modu askotara lor daiteke: musu emanez, laztanak eginez, eskua helduz... Baina bikoteek behar baino garrantzi gutxiago ematen diote horri. Zergatik, baina? Bada, mendeetan sexualitatea ugalketarekin lotu izan delako soilik. Jarrera eta diskurtso hori ez da batere mesedegarria izan gure barrenak askatzeko, eta are gutxiago desioak gauzatu ahal izateko. Gaur egun ere, askok eta askok ugalketara mugatzen dute sexualitatea. Hau da, intelektualki plazera eta komunikazioa osagai erotiko moduan berreskuratu ditugu. Alabaina, gure jokabideak ugaltzailea izaten jarraitzen du. Hori argi eta gari ikusten da antisorgailuen erabileran. Interesgarria, ezta? 

Sarketan murgildurik egon arren ahaztuta geneuzkan samurtasuna eta gorputz komunikazioa berreskuratzen saiatzen gara. Baina ez da erraza. Izan ere, jokabide horietako asko -laztanak, zurrupadak, musuak, jolasak...- koitoaren aurretik egiten dira, eta sarketara bideratuta daude. Hauxe da askoren ustea: «Jolasten ibili behar dugu, ondoren koitoa izateko». 

Koitoa gertu dagoela adierazten duten ikurrak dira horiek. Azken muturreraino iritsi behar dela esan nahi dute askorentzat. Ez dute beste biderik ikusten. Garrantzitsuena koitoa da, eta gainontzeko jolasek hura lortzen laguntzen dute. Horren aurrean, egoera deseroso edo paradoxikoak gerta daitezke. Hau da, jolasekin jarraitu nahi izatea, baina ez koitoa eduki. 

Etengailu erotikoa deitzen diogu guk horri. Arau moduko bat da. Inork ez du haren inguruan berbarik egiten. Ez dakigu noiztik erabiltzen den, zertarako balio duen... Alabaina, bikote askoren harreman erotikoa baldintzatzen eta eragiten du. 

Etengailuak bi egoera onartzen ditu: piztuta edo itzalita. Piztuta dagoenean, bikotekideen eremu erotikoan dauden jokabide guztiak agertzen dira; itzalita badago, aldiz, ezin da bakar bat ere agertu. Musikarekin parekatuz, bikotea etengailuaren menpe badago, behartuta egongo da edo partitura guztia jotzera edo nota bakar bat ere ez jotzera. Dituzten behar eta desioak kontuan hartu gabe, noski. Halakoetan zera leporatu diezaiokete elkarri: «Labea prestatzen hasi, eta ezertarako ez...», edo, «Ez baduzu amaituko, ez hasi». Halako bikoteek uste dute, gainera, behar eta jomuga berberak dituztela. 

Baina askotan bakoitzak bere behar eta jomugak ditu. Hala, etengailuaren menpe ez dauden bikoteek askoz ere aukera gehiago dituzte. Izan ere, errazago adierazten eta eskatzen dituzte gauzak: «Biluzik gaudela zure gorputza nirearen kontra sentitu nahi dut». «Laztanen beharra baino ez dut, hasieran bezala». «Musuka nazazu masturbatzen naizen bitartean». «Masaje bat emanez gero, gorputz osoa zurrupatuko dizut». «Nire bagina uzten dizut, baina ez eskatu gehiago». «Gaur eskuekin izan beharko du, ez nago beste kontuetarako eta». «Musu bat eta lo egitera, pitxin...». 

Eskerrak komunikazioa continuum bat dela. Komunikazio mota horrek bikotekideen arteko bidea errazten du, eta baita erregistro erotikoak zilegiak, asegarriak, maitagarriak eta gozagarriak izaten lagundu ere. Bikote eta norbanako bakoitzak topatu behar dute zeintzuk diren dituzten baliabideak etengailuaren menpe ez egoteko eta komunikazio hori lortzeko. 

